
Ụmịedemede 
Nchọcha a lebara anya n’ịchọpụta ihe mkpọbi ụkwụ a na-ahụta n’imejụpụta atụmatụ kurikulum asụsụ Igbo 
n’ogo agụmakwụkwọ nke Bezik na Steeti Ebonyi. Onye nchọcha gbasoro usoro sovee ke nkọwa wee mee 
nchọcha a, ebe ọnụọgụ ndị e jiri mee nchọcha dị otu narị na iri atọ (130) ndị isi ụlọakwụkwọ na ndi nkuzi 
n’ogo Bezik 1–3, bụkwa ndị onye nchọcha jiri usoro nsere ke ebumnuche wee họpụta. Ngwa nchọcha bụ 
njụmaza nke ihe e depụtara n’ime ya dị iri na asatọ (18), bụkwa nke onye nchọcha jiri aka ya dee. Data a 
kpakọtara ka e jiri miin (𝑥̅) na pacenti (%) wee hazie. A chọpụtara na enweghị akwụkwọ ọgụgụ Igbo, 
enweghị ndị nkuzi tozuru etozu, ọtụtụ ọnụọgụ ụmụ akwụkwọ nọ n’otu klaàsị na ejighị asụsụ epum nwata 
akụziri ya ihe tinyere ihe ndị ọzọ bụcha ihe mkpọbi ụkwụ a na-enweta n’imejupụta atụmatụ kurikulum 
asụsụ Igbo n’ogo agụmakwụkwọ nke Bezik na Steeti Ebonyi. Site n’ihe ndị a a chọpụtara onye nchọcha 
tụtara alo; ka ndị nkuzi na-erube isi n’ihe polici ke agụmakwụkwọ kwuru maka iji asụsụ epum akuziri 
ụmụaka nọ n’ogo Bezik 1 – 3 ihe; ime ka akwụkwọ ọgụgụ Igbo ghara ịbụ  ihe dịụkọ na izụpụtandị nkụzi 
tozuru etozu na ihe ndị ọzọ. Ihe ndia ga-enye aka n’imejụpụta atụmatụ kurikulum asụsụ Igbo n’ogo 
agụụmakwụkwọ nke Bezik na Steeti Ebonyi. 
 
Ọkpụrụkpụ Okwu: Mkpọbiụkwụ, atụmatụ agụmakwụkwọ, kurikulum, asụsụ Igbo, Bezik 1 –  3. 
 
Mkpọlite 

Kurikulum bụ mkpụrụobī ogo agụmakwụkwọ niile n’agbanyeghi otu ọ ha, ụdị ma ọ bụ nsiribido 
ya. Ruth (2007) Kọwara kurikulum dịkà akpa amamihe, nka na agwa dị iche iche bụ nke mba na-esite 
n’ụlọakwụkwọ ha enyefe ndị amala ya. Kurikulum bụkwa ụgbọ nke ụlọakwụkwọ dị iche iche na-esite na 
ya enweta mbunuuche agụmakwụkwọ obodo, steeti ma ọ bụ nke okpuru ọchịchị ime obodo. Nke a mere na 
kurikulum bụ ihe a haziri ahazi tinyere amamihe a hazịghị ahazi bụ nke ndị omụmụ na-anata n’ụlọakwụkwọ 
ma ọ bụ ebe ọ bụla a na-eme ihe ọmụmụ iji bụrụ mmadụ zuru oke, ga-aba uru n’ịkwalite obodo na mba 
ụwa. Ihe ọmụmụ ma ọ bụ sọbjekiti ọ bụla a na-akụzi n’ụlọakwụkwọ nwere kurikulum nke ya dị ka, Igbo, 
Yoruba na Hausa kurikulum.  

Igbo bụ otu asụsụ Naịjirịa a ga-amụrịrị n’ogo agụmakwụkwọ di iche iche tụmadị n’ogo nke Bezik. 
Ndị Nigerian Educational Research and Development Council (NERDC) mebere kurikulum nke afọ itoolu 
maka Bezik edukeshon iji wepụta agụmakwụkwọ, ntọala ga-eweta ohere iji mee ka ụmụafọ Naịjirịa nweta 
ezigbo ọzụzụ n’ihe gbasara inweta amamihe, nka mmekọrịta,ịgụ na ide ihe, akparamagwa ndị dabara adaba, 
mbàmuru nakwa nka ndị e ji ebi ndụ, mmụta gbasara sayensi, nkanụzụ, nwee ezi agwa n’ihe gbasara ibi 
n’udo, ikpe nkwụmọtọ, emegbughi mmadụ na ọchịchị dabara adaba. 
 N’agbanyeghi nhazigharị a ndị NERDC mere maka agụmakwụkwọ nke Bezik, ọtụtụ ndị nchọcha 
akwaala arịrị na ọtụtụ ihe mkpọbiụkwụ dakwasara kurikulum ahụ (Igbo kurikulum) nke mere na imejụpụta 
ebumuche e jiri guzobe ya bụzi ihe tara akpụ (Ojo, 2015; Enaigbe, 2009; Abdul-Raheem, 2014). Ọ dị mkpa 
ka a mata na tupu e nwee nkuzi na mmụta tọrọ atọ n’ihe ọ bụla a na-akụzi, kurikulum na akwụkwọ 
mkpariaka ndị nkuzi ga-adịrịrị. Ọ bụ kurikulum na akwụkwọ mkpanaka ahụ ga-eduzi ndị nkuzi ụzọ 
n’ịkụzipụta ihe omụmụ otu o kwesịrị. Ọ bụrụ na akwụkwọ abụọ ahụ adịghị, onyenkuzi ga-anọzị n’ọchịchịrị 
n’ịkụzipụta ihe a chọrọ. Igwe (2014) kọwara na kurikulum dị nnukwu mkpa n’iguzobe usoro 
agụmakwụkwọ ọhụrụ. N’aka nke ya, kurikulum na-akọwa ihe a tụrụ anya n’aka onyenkuzi nakwa ihe dị 
iche iche onyenkuzi ga-eme iji kụzipụta ebumnuche ahụ a tụrụ anya n’ebe ụmụ akwụkwọ ya nọ. Mana ọ 
bụrụ na onyenkuzi enweghi kurikulum na akwụkwọ mkpanaka o ji akụzi ihe, ọ nọzị n’ọchịchịrị. Ọtụtụ 
nchọcha na njem nleta e mere n’ụlọakwụkwọ dị iche iche (nke ndị gooment na nke ndị nnọọrọ onwe ha) 
egosila na e nweghị kurikulum Igbo na akwụkwọ mkpanaka ndị nkuzi maka asụsụ Igbo n’ụlọakwụkwọ ha 

(Nwigwe, 2018). N’ihi nke a, onye nchọcha chọrọ ịchọpụta ihe mkpọbiụkwụ n’imejupụta atụmatụ 
kurikulum asụsụ Igbo n’ogo agụmakwụkwọ nke Bezik (1–3) na Steeti Ebonyi, Naịjirịa.  
 
Ebumnuche Nchọcha 
 E guzobere ebumnuche abụọ maka nchọcha; 

1. Ịchọpụta ihe mkpọbiụkwụ n’imejupụta atụmatụ kurikulum asụsụ Igbo n’ogo agụmakwụkwọ nke 
Bezik na Steeti Ebonyi. 

2. Ịchọpụta ụzọ a ga-esi gbochie ihe mkpọbiụkwụ ndị ahụ n’imejupụta atụmatụ kurikulum asụsụ Igbo 
n’ogo agụmakwụkwọ nke Bezik na Steeti Ebonyi. 

Ajụjụ Nchọcha 
 E wepụtara ajụjụ abụọ maka nchọcha a: 

1. Kedu ihe mkpọbiụkwụ di n’imejupụta atụmatụ kurikulum asụsụ Igbo n’ogo agụmakwụkwọ nke 
Bezik na Steeti Ebonyi? 

2. Kedu ụzọ a ga-esi gbochie ihe mkpọbiụkwụ ndị ahụ n’imejụpụta atụmatụ kurikulum asụsụ Igbo 
n’ogo agụmakwụkwọ nke Bezik n’Ebonyi Steet? 

Usoro Nchọcha 
 Ụdị nchọcha e jiri mee nchọcha bụ sọvee kenkọwa. Nworgu (2015) kọwara sọvee kenkọwa dịkà 
ihe ọmụmụ na-akọwa otu ihe ma ọ bụ ọnọdụ dị n’etinyeghi ma ọ bụ wepụ ihe ọ bụla n’ihe a na-ahụta anya 
oge ahụ. Usoro nchọcha a dabara n’isiokwu nchọcha a nke bu ịchọpụta mkpọbiụkwụ dị n’imejupụta 
atụmatụ kurikulum asụsụ Igbo n’ogo agụmakwụkwọ nke Bezik na Steeti Ebonyi. Ebe e mere nchọcha a bụ 
n’okpuru ọchịchị ime obodo iri na atọ (13 L.G.A) e nwere na Steeti Ebonyi. 
 E jiri nhọpụta ebumnobi họpụta ụlọakwụkwọ iri na atọ ebe a na-akụzi asụsụ Igbo. Ọnụọgụ ndị isi 
ụlọakwụkwọ na ndị nkụzi a họpụtara maka otu ụlọakwụkwọ dị iri (10). N’izugbe, ọnụọgụ ndị isi 
ụlọakwụkwọ na ndị nkụzi e jiri mee nchọcha dị otu narị na iri atọ (130), ndị nọ n’ogo agụmakwụkwọ Bezik 
1 – 3. 
 Ngwa e jiri mee nchọcha bụ njụmaza nke onye nchọcha jiri aka ya mepụta, ebe ndị ọkammụta nọ 
na ngalaba Edukeshọn (Measurement and Evaluation) na Mahadum Steeti Ebonyi tulere ya. Ajụjụ dị iri na 
asatọ (18) na njụmaza ahụ. E jiri miin (x) hazie ma tụchaa data e nwetara na ajụjụ nchọcha nke mbụ. Akara 
miin bidoro na 2.50 gbagowe bụ nke a nabatara dịkà azịza dabara n’ihe a na-achọ, ebe akara miin pekariri 
2.50 bụ nke a nabataghị na nchọcha a. Ajụjụ nchọcha nke abụọ ka e jiri pasenti (%) hazie data e nwetara na 
ya. 
 
Ihe a chọpụtara 
Ajụjụ Nchọcha 
Kedu ihe mkpọbiụkwụ dị n’imejupụta atụmatụ kurikulum asụsụ igbo n’ogo agụmakwụkwọ nke Bezik, na 
Steeti Ebonyi? 
 
Tebulu I: Ọsịsa banyere ihe mkpọbiụkwụ n’imejupụta atụmatụ kurikulum asụsụ Igbo n’ogo 
agụmakwụkwọ nke Bezik (Bezik 1 – 3) 

Ọnụ
ọgụ 

Ihe e depụtara maka nchọcha Miin (𝒙̅) Mkpebi Rank (ogo) 

1. E nweghị kurikulum asụsụ Igbo nke Bezik Edukashọn 2.66 Nabata 6th  
2. E nweghị akwụkwọ mkpanaka ndi nkuzi maka kurikulum 

asụsụ Igbo nke Bezik Edukeshọn  
2.70 Nabata 5th  

3. E nweghị akwụkwọ mkpanaka ndị nkuzi nke a tụgharịrị 
n’asụsụ Igbo  

2.75 Nabata 4th 

4. E nweghị ndị nkuzi tozuru etozu n’ịkuzị asụsụ Igbo 2.80 Nabata 1st 
5. E nweghị ngwa na akọrọ ngwa maka ị ịkuzị asụsụ na 

omenaala Igbo 
2.58 Nabata 8th 

6. Ọnụọgụ ụmụ akwụkwọ nọ n’otu klaàsị karịrị akarị 2.79 Nabata 2nd  
7. E nweghị akwụkwọ ọgụgụ n’ asụsụ Igbo 2.62 Nabata 7th  

8. Ndi nkuzi anaghị eji asụsụ epum ụmụaka akụziri ha ihe 
ọmụmụ  

2.77 Nabata 3rd  

9. Oge anaghị ezu iji kuzipụta ihe a chọrọ ikuzi. 2.55 Nabata 9th 
10. E nweghị ngwa kọmpụta n’ụlọakwụkwọ 2.51 Nabata 10th  

 
 Tebụlụ nke mbụ na-egosịọsịsa miin (𝑥̅) na ogo ya (rank) maka mkpọbiụkwụ di n’imejupụta atụmatụ 
kurikulum asụsụ Igbo n’ogo agụmakwụkwọ nke Bezik (Bezik 1–3) n’ Ebonyi Steeti. Tebụlụ na-egosi na, 
enweghị ndị nkụzị tozuru etozu n’ịkụziasụsụ Igbo; ọtụtụ ọnụọgụ ụmụ akwụkwọnọ n’otu klaàsị; ndị nkuzi 
anaghị eji asụsụ epum ụmụ akwụkwọ akụziri ha ihe; e nweghị akwụkwọ ọgụgụ Igbo (4, 6, 8, 7 na 3) ndị 
nwere akara miin 2.80, 2.79, 2.77, 2.75, na 2.62 kachasị bụrụ ihe mkpọbiụkwụ a na-ahụta, ebe enweghị 
akwụkwọ mkpanaka ndị nkuzi maka kurikulum, enweghi kurikulum asusu Igbo nke Bezik, enweghi ngwa 
nkuzi maka ịkụzi asụsụ na omenaala Igbo, oge e nyere anaghị ezu iji kụzipụta ihe a chọrọ na enweghi ngwa 
kọmpụta ndị nwere akara miin 2.70, 2.66, 2.58, 2.55 na 2.51 bụcha ihe mkpọbiụkwụ ndị ọzọ na-esote 
n’imejụpụta atụmatụ kurikulum asụsụ Igbo n’ogo agụmakwụkwọ nke Bezik na Steeti Ebonyi. 
 
Ajụjụ Nchọcha II 
Kedu ụzọ e nwere ike iji gbochie ihe mkpọbiụkwụ ndị ahụ n’imejụpụta atụmatụ kurikulum asụsụ Igbo 
n’ogo agụmakwụkwọ nke Bezik na Steeti Ebonyi? 
 
Tebulu II: Ọsịsa banyere ụzọ e nwere ike iji gbochie ihe mkpọbiụkwụ maka imejụpụta atụmatụ kurikulum 
asụsụ Igbo n’ogo agụmakwụkwọ nke Bezik na Steeti Ebonyi. 

Ọnụ 
ọgụ  

Ihe e depụtara maka nchọcha Ọnụọgụ 
zara  

% 

1. Ibipụta ma kesaara ụlọakwụkwọ niile kurikulum nke ogo Bezik 110 84.6% 
2. Ịhụna a tụgharịrị akwụkwọ mkpanaka ndị nkuzi n’asụsụ Igbo 100 76.9% 
3. Ihu na azụpụtarandị nkuzi maara nke ekwe na-akụn’asụsụ Igbo. Naanị ha 

ka a aga-ewe n’ọrụ nkuzi n’ogo agụmakwụkwọ Bezik 1-3 
102 78.5% 

4. Ịhụ na ọnụọgụ ụmụ akwụkwọnọ n’otu klaàsị ghara ịkarị otu onye nkuzi 
maka ịchịkọta na ikuzi nke ọma. 

106 81.5% 

5. Ịhụ na e nwere akwụkwọ Igbo n’ụlọakwụkwọ Bezik 1 – 3. 109 83.8% 
6. Ịhụ na ndị nkuzi na-erubere isi n’ihe pọlisi agụmakwụkwọ kwuru ka ha 

na-eji asụsụ epum nwata akụziri ya ihe n’ogo Bezik 1 – 3. 
115 88.5% 

7. Ịhụ na a na-akwụndị nkuzi ụgwọ ọnwa n’oge na inye ha ihe orubeere ha 
ndị ọzọ. 

120 92.3% 

8. Ịhụ na ndị nlekọta ụlọakwụkwọ na agụmakwụkwọ na-aga elere otu ihe si 
aga na nkuzi na omụmụ ihe. 

113 86.9% 

 
Tebụlụ II na-egosịọsịsa ndị isi ụlọakwụkwọ na ndị nkuzi Bezik 1 – 3 banyere ụzọ a ga-esi gbochie ihe 
mkpọbiụkwụ maka imejụpụta atụmatụ kurikulum asụsụ Igbo n’ogo agụmakwụkwọ nke Bezik (1 – 3) na 
Steeti Ebonyi. 
 
Mkparịtaụka n’ihe a chọpụtara 
 Ihe a chọpụtara gosiri na e nwere ọtụtụ ihe mkpọbiụkwụ n’imejupụta atụmatụ kurikulum asụsụ 
Igbo n’ogo agụmakwụkwọ nke Bezik (1–3). Ihe ndị a gụnyere: enweghi akwụkwọ ọgụgụ asụsụ Igbo na 
enweghi akwụkwọ mkpanaka ndị nkuzi nke a tụgharịrị n’asụsụ Igbo bụcha ihe mkpọbiụkwụ kacha agba 
elu n’ imejụpụta atụmatụ kurikulum asụsụ Igbo n’ogo Bezk 1–3. Nchọcha a kwadoro nchọpụta nke Enaigbe 
(2017) mere, na-akọwa na ụkọ ngwa nkuzi dị iche iche bụ ihe a na-ahụta n’ọtụtụ ụlọakwụkwọ, ebe Akanti 
(2016) na-akọwa na ụkọ ngwa nkuzi ndị a bụcha ihe na-eme ka ụmụ akwụkwọ ghara ime nke ọma n’ule. 
 A chọpụtakwara na enweghi  akwụkwọ kurikulum asụsụ Igbo na akwụkwọ mkpanaka ndị nkuzi 
bụcha ihe mkpọbiụkwụ ndị ọzọ kacha gbaa elu n’imejupụta atụmatụ kurrikulum asụsụ Igbo. Nke ahụ 
enweghị mgbagwoju anya ọ bụla dị ya n’ihi na njem nleta ka ọrụ si aga nke ndị ụlọọrụ NERDC (2017) gara 
gosịrị na a gbanyeghị na e kesaala akwụkwọ kurikulum ndị a na steeti ọ bụla na Naịjirịa, ndị ụlọọrụ ministri 

kedukshon na-ekekọ ha mà ọ bụ wụsa ha n’otu ebe. Ha agaghị eme ka kurikulum ndi a rute ndị ńkụzị aka, 
ndị ga-akụzipụta ihe dị na kurikulum. Ọzọ dị ka ibe ya bụna ndị nkuzi anaghị eji asụsụ Igbo akụziri ụmụ 
akwụkwọ. Ndị nkuzi kwesịrị ịdị na-erubere iwu dị n’atụmatụ agụmakwụkwọ (FRN, 2014), nke sị na ọ bụ 
naanị asụsụ epum/asụsụ ọdịnaala ka a ga-eji na-akụziri ụmụaka nọ n’ogo agụmakwụkwọ Bezik 1–3. 
Nchọcha a kwadoro ihe ọkammụta Okediadi (2013) nke na-akọwa na ndị nkụzi niile na-akuzi 
n’ụlọakwụkwọ ndị ọchịchị (public school) na nke ndị nọrọ onwe ha (private schools) na-eji asụsụ bekee 
akụziri ụmụ akwụkwọ ihe n’ogo Bezik 1-3. O nweghị otu onye n’ime ha ji asụsụ  Igbo akụzi dịkà iwu 
atụmatụ agụmakwụkwọ FRN (2014) siri kwuo. 
 N’ihe gbasara ụzọ a ga-esi gbochie ihe mkpọbiụkwụ ndị a, a chọpụtara na ndị nyere ọsịsa di 110 
n’ọnụọgụ  (84.6%) siri na ọ bụ site n’ibipụta ma kesaa ọtụtụ akwụkwọ kurikulum n’ụlọakwụkwọ dị iche 
iche (Bezik 1–3). 100 n’ ọnụọgụ (76.9%) siri na ọ bụ site n’itụgharị akwụkwọ mkpanaka ndị nkuzi n’asụsụ 
Igbo, 102 n’ọnụọgụ (78.5%) siri na ọ bụ site n’izupụta ndị nkuzi asụsụ Igbo, ndị maara nke ekwe na-akụ. 
Ọ bụkwa naanị ha ka a ga-ewe n’ọrụ nkụzi asụsụ na omenaala Igbo. 106 n’ọnụọgụ (81.5%) siri na ọ bụ site 
n’ibelata ọnụọgụ ụmụ akwụkwọ n’otu klasi. Nke a ga-eme ka onyenkuzi nwe ike chịkọta ma na-akụzikwa 
nke ọma. FRN (2014) siri na ọnụọgụ ụmụ akwụkwọ maka otu onyenkuzi na klasi n’ogo Bezik 1–3, ga-abụ 
1:30. Nke a ga-eme ka ha na-enwe nkụzi na ọmụmụ ihe tọrọ atọ. Nke a kwadoro nchọcha nke Aliyu (2016) 
kọwara na inwe ọtụtụ ọnụọgụ ụmụ akwụkwọ n’otu klaasị bụ ihe na-ebute mgbakasị ahụ nyere onyenkuzi 
na ụmụ akwụkwọ. Nke a na-emetụta nkụzi na mmụta n’ụzọ dị ọjọọ. 

115 n’ọnụọgụ (88.5%) siri na ndị nkụzị ga na-erube isi n’ihe polici agụakwụkwọ kwuru (FRN, 
2014), ka e jiri naanị asụsụ epum nwata akụziri ya ihe n’ogo Bezik 1–3. Anwụka (2016) chọpụtara na ndị 
nkuzi jikwa asụsụ bekee akụzi ihe ọmụmụ niile n’ogo Bezik 1 – 3.  
 Ọzọ kwa, 120 n’ ọnụọgụ (92.3%) kọwara na ọ bụ site n’ịkwụ ndị nkụzi ụgwọ ọnwa na orubeere ha 
ndị ọzọ n’oge. Nke a dabara n’ihe Nwigwe (2017) kwuru na e kwesịrị ileba anya n’ịkwụ ndị nkụzi ụgwọ 
ọnwa ha n’oge, enye ha ihe nrite Ndị ọzọ dị iche iche. Nke a ga-eme ka ha na-enwe mmasị na-arụ ọrụ ha 
nke ọma. 113 n’ọnụọgụ (86.9%) kwuru ka ndị nlekọta agụmakwụkwọ ga na-agazu n’ụlọakwụkwọ dị iche 
iche elere otu ngwa nkuzi na ọmụmụ ihe si aga. Ha ga-ahụ na ngwa nkuzi di iche iche rutere ndị nkuzi aka 
maka iji rụọ ọrụ ha. Nke a kwadoro ihe Nakpodia (2014) kwuru na e nweghị ndị nlekọta na-abụkarị ihe 
ndọlazụ nyere ntolite ma ọ bụ mwulite ọ bụla maka agụmakwụkwọ na Naịjirịa. 
 N’ikpeazụ, 109 n’ ọnụọgụ (83.8%) kwuru ka a na-ebutere ụlọakwụkwọ ndị a akwụkwọ ọgụgụ Igbo. 
Nke a ga-eme ka nkuzi na omụmụ ihe na-aga nke ọma. Nke a dabakwara n’ihe Nwigwe chọpụtara oge o 
mere njem nleta n’ụfọdụ ụlọakwụkwọ. Ọ hụtara na e nwere ụkọakwụkwọ ọgụgụ Igbo  nke na-ebute na ụmụ 
akwụkwọ anaghị eme nke ọma n’agụmakwụkwọ ha n’ ụlọakwụkwọ ndị ahụ. 
 
Mmechi na Ntụta alo 
 Na nchọcha a , a chọpụtara na tupu e nwe ike nweta uru dị na kurikulum asụsụ Igbo n’ogo 
agụmakwụkwọ nke Bezik na Steeti Ebonyi, na e kwesiri ibugodụ ụzọ leba anya n’ihe ndị ahụ na-eweta 
mkpọbiụkwụ n’imejuputa atụmatụ kurikulum. Out o sila adị, a tụpụtara ọtụtụ ihe ndị ga-enye aka gbochie 
ihe mkpọbiụkwụ ndị ahụ, mee ka e nwee ike imejupụta atụmatụ kurikulum asụsụ Igbo n’ụzọokwesịrị. 

Site n’ihe ndị a chọpụtara, onye nchọcha tụtara alo ndị a na-eso nụ: 
1. A ga-ahụ na e bipụtara ọtụtụ akwụkwọ kurikulum na akwụkwọ mkpanaka ndị nkuzi, nke a ga-

atụgharị n’asụsụ Igbo kesaara ụlọakwụkwọ dị iche iche (Bezik 1-3) 
2. A ga-ahụ na ndị nkuzi na-eji asụsụ epum/asụsụ ọdinaala akuziri ụmụ akwụkwọ Bezik 1–3 ihe dịkà 

atụmatụ agụmakwụkwọ siri kwue (FRN, 2014). Nke a ga-eme ka ndị nkuzi ghara iji asụsụ bekee 
akụziri ụmụaka ihe n’ogo agụmakwụkwọ ahụ (Bezik 1–3). 

3. A ga-ahụ na e tinyere ya n’oru, ihe polici keagụmakwụkwọ kwuru, nke bụ na otu onye nkuzi ga-
enwe ụmụ akwụkwọ iri atọ na klasị ya, (1:30). Nke a ga-egbochi nsogbu nke inwe ọtụtụ ụmụ 
akwụkwọ n’otu klasi na-ebute. 

4. A ga-ahụ na a na-akwụ ndị nkuzi ụgwọ ọrụ ha na orubeere ha ndị ọzọ mgbe o kwesịrị. Nke a ga 
na-akpalite mmụọ ha n’ịrụ ọrụ ha otu o kwesịrị, e mekwa ka ha na-enwe mmasị n’ọrụ ha. 

5. A ga-ahụ na akọrọngwā na akwụkwọ ọgụgụ zuru oke maka nkuzi na omụmụ ihe tọrọ atọ. 
6. Ndị nlekọta agụmakwụkwọ ga na-agazu n’ụlọakwụkwọ niile elere otu nkuzi na omụmụ ihe si aga. 

